
Lees:
Psalm 62
Teks:
Psalm 62:2

Sing:
(1) Ps. 87:1, 2 (1936-Omdigting)


(2) Ps. 51:8 (1936-Omdigting)


(3) Ps. 62:5 (1936-Omdigting)


(4) Ps. 23:3 (1936-Omdigting)


(5) Ps. 145 (Aan tafel) (1936-Omdigting)


(6) Ps. 34:4 (1936-Omdigting)


(7) Sb. 13-3 As die gemeente se Amen op die erediensgebeure.
Net by God vind ek rus
Wie van ons het nie ’n behoefte aan rus nie?

Wie van ons smag nie om tog net vir ’n oomblik te kan ontspan, te kan asemhaal, in ons gejaagde samelewing ’n slag tot jou sinne te kan kom nie?

Stilte, ag, ek sou my koninkryk kon prysgee net vir ’n bietjie stilte!
Wel, nou weet ons mos ook dat daar stilte én stilte is.

Miskien het jy tydens jou laaste vakansie langs die see gesit met sonsondergang en gesien hoe die son sy laaste knipoog vir jou gee voordat hy onder die water gaan slaap, en in jou was daar ’n salige vrede.

Of miskien het jy al die onbeskryflike stilte ervaar as jy die laaste keer deur die huis loop waarin jy vir tien of twintig jaar gewoon het, en die meubelwa is al weg en die leë vertrekke fluister die somtotaal van ervarings wat hier afgespeel het aan jou terug, en jy besef: Daar is ’n tyd om te kom, en ’n tyd om te gaan …
Of die vreemde stilte wat ’n mens soms in ’n begraafplaas beleef, wanneer die gekoer van die duiwe die stilte selfs verdiep en jy weet: Ons jare skiet verby soos ’n gedagte, ons vlieg na ons einde toe (vgl. Ps. 90:9, 10).
Die Bybel praat ook van stilte.

Die Ou Afrikaanse Vertaling van Psalm 62:21ui: … my siel is stil tot God … Oftewel: Net by God vind ek rus … (Nav).

Dis ’n ander soort stilte of rus as dié wat jy in die natuur kan vind, of wanneer jy moet swyg onder die besef dat jou lewe ver​bygaan en jy verganklik is.

Dis ’n stilwees, ’n stilword voor God, met God, by God.

Trouens, die digter is só oortuig daarvan dat ’n mens net by God rus vind, dat hy dit nie minder nie as vyf maal in verskillende vorme in die psalm herhaal.

Soos ’n refrein klink dit op:
Net by God vind ek rus … (v. 2).

Net Hy is my rots en my redding … (v. 3).

Net by God vind ek rus … (v. 6).

Net Hy is my rots en my redding … (v. 7).
En, as ’n soort samevatting: … ’n mens kan net op U Here, vertrou … (vgl. v. 13).
Dis ’n merkwaardige soort stilte en rus waarvan hier sprake is.

Ons sou verwag dat jy dit eers ontvang as jy uit die lewe uit weggeneem en êrens in ’n paradystoestand geplaas word.

Maar nee, die Here skenk dit aan jou midde-in jou worstelinge met die lewe, midde-in die chaos en rumoer wat ons wêreld kenmerk.

’n Mens sien dit al in die manier waarop die digter sy psalm struktureer.

Hy begin met ’n belydenis: Net by God vind ek rus … (v. 2).
’n Mens sou verwag dat dinge hierna sprokiesagtig moet verloop en met ’n sprokiesslot moet sluit, iets soos: En hulle het daarna vir ewig gelukkig geleef.

Maar wat volg?

’n Uitroep.

’n Kreet.

’n Beskrywing van uiterste lyding en spanning wat die digter moes deurmaak, waarvan die historiese agtergrond ongelukkig nie meer aan ons bekend is nie:
Hoe lank wil julle almal nog

beskuldigings bly slinger

en my probeer doodmaak,

’n man wat reeds is soos ’n muur

wat wil omval,

’n klipmuur wat omgestoot word?

Hulle probeer my uitwerk;
hulle skep behae in leuens;

met die mond seën hulle,

in die hart vervloek hulle (v. 4, 5).
En dan, net daarna?

Weer dieselfde belydenis waarmee die digter begin het: Net by God vind ek rus … (v. 6).
Die digter weet dat ’n mens die donker dinge van die lewe nie kan ignoreer of wegwens of wegpraat nie, maar wel dat die Here se rus groter as dit alles is, voor én na dit staan, dit as ’t ware omsluit en insluk.

Binne-in die storm gee die Here stilte; binne-in die rumoer vind jy sy rus.
Jy sien, ons het ’n fontein van liefde nodig wat nie sal opdroog nie.

Jy sal een kry op ’n klipperige rantjie buitekant die mure van Jerusalem.

Daar waar Jesus aan die kruis vasgespyker hang met ’n doring​kroon op sy kop.

Wanneer die onrus jou oorval, stap op teen die heuwel.

Dink lank en hard aan die Hemel se liefde vir jou.

Sy skouers rou geskuur, sy lippe gebars en stukkend.
Snakkend van die pyn.

As jy in die gemartelde gesig van die hemel se enigste Seun kyk, onthou dit: ‘Maar God bewys sy liefde vir ons juis hierin dat Christus vir ons gesterf het toe ons nog sondaars was’ (Rom. 5:8).

En dan seker die belangrikste: BLY IN GOD SE LIEFDE!
Jy moet dikwels daaraan dink.

Laat die tye tussen jou besoeke aan die kruis elke dag minder word.

Luister na Jesus se opdrag: ‘Julle moet in my liefde bly’ (Joh. 15:9).

As jy iewers bly, woon jy daar.

Jy raak bekend met die omgewing.

Jy ry nie by die oprit in en vra: ‘Waar is die motorhuis?’ nie.

Jy raadpleeg nie die huisplan om te sien waar die kombuis is nie.

Om te bly is om tuis te wees.
Om in Christus se liefde te bly, is om sy liefde jou tuiste te maak.

Nie ’n oornagplek of ’n hotelkamer wat jy soms besoek nie, maar die woonplek van jou keuse.

Dit is waar jy rus.

En waar jy eet.

Wanneer die donderweer weergalm, stap jy onder sy dak in.

Sy mure hou jou veilig teen die wind.

Sy kaggel maak jou warm teen die winter van die lewe.
Johannes moedig ons aan: ‘God is liefde; wie in die liefde bly, bly in God en God bly in Hom’ (1 Joh. 4:16).
Jy verlaat die ou huis van onrus en trek by sy huis van ware rus en vrede in.
Om aan te pas by die nuwe huis duur ’n rukkie.

Die eerste paar nagte in ’n nuwe huis kan jy dalk wakker word en in ’n muur vasloop.

Die afmetings van die vertrekke is anders!
Die afmetings van God se liefde is ook anders.
Jy het jou lewe geleef in ’n huis van onvolmaakte liefde.

Jy dink God gaan jou weglaat soos die afrigter gedoen het, of jou verlaat soos jou pa of jou ma gedoen het, of jou veroordeel soos die godsdiens gedoen het, of jou vervloek soos jou vriend ge​doen het.

Hy sal nie, maar dit sal tyd neem om jou te oortuig.
Vir dié rede moet jy in Hom bly.

Hou vas aan Christus soos ’n loot aan ’n wingerdstok vasklou.

Volgens Jesus demonstreer die loot sy definisie van bly.

’n ‘Loot kan nie uit sy eie vrugte dra as hy nie aan die wingerd​stok bly nie; en so julle ook nie as julle nie in My bly nie’ (Joh.15:4).
Psalm 62:9 sê dat ons maar ons hart voor God kan uitstort en kan weet dat God jou ook met ’n stortvloed van liefde oorlaai.

’n Stortvloed seën binne-in die stortvloed van die storm.

Waar anders in die wêreld vind jy dít as net by God.

Amen

Ds. Hentie Krüger

Dit is wanneer ons onsself vergeet dat ons dinge doen waarvoor ons onthou word.
